
Wawasan pasca 2020 bagi Malaysia adalah penting untuk meneruskan momentum 
pertumbuhan dan memastikan hala tuju pembangunan negara tidak tersasar.  
Dalam merencana fasa baharu pembangunan ini, Malaysia perlu kekal progresif 
dan inklusif selaras dengan aspirasi rakyat. Rancangan Malaysia Kesebelas (RMKe-
11), 2016-2020, menjadi asas dan landasan perancangan Malaysia ke peringkat 
seterusnya.

Era baru pasca 2020 akan membawa peluang dan cabaran kepada Malaysia. 
Demografi global sedang berubah. Di  negara maju, jangka hayat penduduk  
meningkat dan kadar fertiliti menurun di bawah kadar gantian. Kepesatan 
perbandaran dan perindustrian, khususnya di ekonomi baru muncul berlaku pada 
skala dan kadar yang tidak pernah dicatatkan sebelum ini. Kekurangan sumber 
seperti air, tenaga dan tanah akan menjadi lebih kritikal, yang akan mewujudkan 
cabaran getir dalam pembangunan. Kemajuan sains, teknologi dan inovasi 
berlaku pada kadar dan magnitud yang semakin pantas. Keadaan ini akan 
mewujudkan lebih banyak pekerjaan baharu yang memerlukan kombinasi 
pengetahuan teknikal, analitis dan kemahiran berinteraksi. Pada masa yang sama, 
tugasan rutin dan kasar akan diambil alih oleh mesin pintar. Dunia semakin 

terjalin dalam jaringan perhubungan yang tidak pernah dibayangkan sedekad 
yang lalu. Pelanggan dan pembekal baharu akan datang dari pasaran bukan tradisi 
seluruh dunia. Pesaing baharu akan wujud hasil dari kemajuan teknologi yang 
menghapuskan halangan perdagangan. Peralihan kuasa ekonomi ke Asia akan 
mendorong negara-negara Asia untuk memainkan peranan lebih penting dalam 
ekonomi dunia.

Bab ini menggariskan aspirasi negara pasca 2020, mengandungi suara rakyat 
yang diperoleh daripada temu bual, perbincangan dan soal selidik melibatkan 
pelbagai kumpulan dan lapisan masyarakat terutamanya golongan muda. 
Suara rakyat menjurus kepada satu mesej yang jelas, iaitu Malaysia menjadi 
sebuah negara yang maju dari aspek ekonomi, sosial dan alam sekitar. 
Aspirasi ini mengambil kira trend domestik dan antarabangsa berkaitan  
pembangunan ekonomi dan sosial.

Profil Malaysia pasca 2020

Jumlah penduduk negara 
dianggarkan mencecah 32.4 
juta pada tahun 2020 dan 36 juta 
menjelang tahun 2030. Dari segi 
struktur umur, pada tahun 2030, 
kurang daripada 23% penduduk 
berumur 14 tahun dan ke bawah, 
68% berumur antara 15 hingga 64 
tahun dan lebih kurang 9% berumur 
65 tahun dan ke atas. 

Setiap lapisan masyarakat akan 
menikmati kehidupan yang selesa 
dengan kemudahan penjagaan 
kesihatan berkualiti, persekitaran 
hijau, selamat,  perumahan yang 
dilengkapi kemudahan asas 
moden serta kemudahan rekreasi 
dan riadah yang selesa. Jurang 
pendapatan masyarakat dalam 
kategori 20% tertinggi, 40% 
pertengahan dan 40% terendah 
akan dikurangkan, manakala agihan 
pendapatan akan lebih saksama 
dengan pekali Gini yang rendah. 

Kadar urbanisasi akan mencecah 75% pada tahun 2020 
dan dijangka meningkat kepada 80% menjelang tahun 
2030. Konurbasi utama bandar iaitu Lembah Kelang, 
Georgetown, Johor Bahru, Kuantan, Kuching dan 
Kota Kinabalu akan terus menjadi pusat utama aktiviti 
ekonomi dan sosial serta pusat tumpuan bakat dan 
syarikat terkemuka antarabangsa. Kewujudan golongan 
menengah yang besar dalam kawasan konurbasi ini 
akan menyediakan pasaran lebih luas bagi produk dan 
perkhidmatan keluaran tempatan dan antarabangsa. 
Permintaan bagi infrastruktur bersepadu dan moden, 
perkhidmatan bandaran yang efisien dan kawasan hijau di 
bandar juga akan meningkat. 

Jumlah penduduk

32.4 75% 0.385

36 80%

Kadar urbanisasi Pekali Gini

2020

2030

juta

juta

Dari aspek ekonomi, saiz Keluaran Dalam Negeri 
Kasar (KDNK) dijangka meningkat daripada RM1.4 
trilion pada tahun 2020 kepada RM2.6 trilion 
pada tahun 2030. KDNK per kapita diunjurkan 
meningkat lebih sekali ganda, iaitu daripada 
RM54,890 pada tahun 2020 kepada RM117,260 
pada tahun 2030. Ekonomi negara akan 
didominasi aktiviti berintensif pengetahuan dan 
nilai ditambah tinggi yang seterusnya mewujudkan 
pekerjaan bergaji tinggi. Pada tahun 2030, lebih 
40% daripada jumlah guna tenaga terdiri daripada 
pekerja mahir berbanding  dengan 35% pada 
tahun 2020. 

Pasca 2020, Malaysia akan kekal sebagai sebuah ekonomi terbuka dan lebih 
berintegrasi dengan ekonomi serantau dan global. Pertumbuhan ekonomi global 
akan dipacu oleh ekonomi baru muncul di Asia, dan pusat perdagangan dijangka 
beralih ke timur. Republik Rakyat China dan India berpotensi menjadi pasaran utama 
barangan dan perkhidmatan keluaran Malaysia, sejajar dengan kemakmuran dan 
pertambahan golongan menengah di negara tersebut. Pertubuhan Negara-Negara 
Asia Tenggara (ASEAN) dijangka akan menjadi tonggak ketiga Asia dan batu loncatan 
bagi perniagaan Malaysia menembusi pasaran antarabangsa. Penambahbaikan 
sistem perhubungan dengan negara anggota ASEAN akan meningkatkan pelaburan, 
perdagangan, pelancongan serta pergerakan bakat merentasi sempadan. Di samping 
itu, pertumbuhan rancak ekonomi ASEAN terutamanya di Kemboja, Indonesia 
dan Vietnam serta negara-negara di utara dan selatan Afrika akan meningkatkan 
permintaan bagi infrastruktur seperti loji janakuasa, empangan, pelabuhan, lapangan 
terbang dan jalan raya serta membuka peluang baharu kepada perniagaan Malaysia 
untuk mengambil bahagian secara aktif dalam projek infrastruktur dan pembangunan 
bandar baharu. 

RM1.4 AS$25RM54,890

RM117,260RM2.6 AS$44

KDNK KDNK per kapita Eksport dunia1

trilion trilion

trilion trilion
1 Unjuran perdagangan dunia daripada IHS Economics Quarterly (dikemaskini Mei 2015).  

Perdagangan dunia dijangka meningkat daripada AS$50 trilion pada tahun 2020 kepada AS$89 trilion pada tahun 2030.

Pandangan rakyat daripada pelbagai 
kumpulan dan segmen masyarakat 
yang berbeza terutamanya golongan 
muda telah dikumpul melalui temu 
bual, perbincangan kumpulan 
fokus dan soal selidik dalam talian. 
Mereka telah diminta untuk berkongsi 
ekspektasi dan aspirasi bagi negara 
pasca 2020.  Pandangan mereka telah 
dirumuskan dalam Paparan 10-1. 

Suara rakyat
Aspirasi pasca 2020 yang digariskan 
adalah mencerminkan harapan 
dan impian rakyat Malaysia yang 
dikelompokkan dalam tiga dimensi 
- rakyat, ekonomi dan alam 
sekitar. Ketiga-tiga dimensi ini juga 
menggambarkan enam teras RMKe-11 
yang berpaksi kepada rakyat melalui 
pembangunan modal insan, inklusiviti 
dan kesejahteraan; ekonomi melalui 
merekayasa pertumbuhan; dan alam 
sekitar melalui pertumbuhan hijau dan 
pembangunan mampan.   

Aspirasi Malaysia pasca 2020

Kita berdiri, 
kita berfikir, 
dan bertindak 
sebagai rakyat 
Malaysia. 

Satu negara, satu 
bangsa dan satu impian 
Kita terdiri daripada 
pelbagai latar belakang dan 
etnik yang bertutur dalam 
pelbagai bahasa. Namun, 
kita menzahirkan satu impian 
iaitu mahukan masa hadapan 
yang lebih baik untuk 
generasi akan datang. Impian 
ini adalah harapan yang 
disuarakan daripada lubuk 
hati rakyat. 

Paparan di atas menjelaskan aspirasi rakyat Malaysia pasca 2020 yang berlatarbelakangkan 
trend global yang akan membentuk masa hadapan Malaysia. Aspirasi ini dikategorikan 

dalam tiga dimensi - rakyat, ekonomi dan alam sekitar.

Wujudnya penghayatan yang 
tinggi dalam kalangan rakyat 
sebagai warga Malaysia yang 
sejati. Kita berkeyakinan dan 
cekal dalam menghadapi 
cabaran. Kita berdiri teguh, 
bersatu hati dan seia sekata 
sebagai rakyat Malaysia. Kita 
mengamalkan kesederhanaan, 
keseimbangan dan keadilan 
dalam bermasyarakat sejajar 
dengan konsep wasatiyyah.

Warga emas terlibat secara aktif 
dalam membentuk generasi muda 
dan memastikan kesinambungan 
sejarah kekayaan khazanah 
negara terus terpelihara. Warga 
emas akan dihargai, dihormati 
dan dilindungi. Persekitaran 
yang kondusif bagi warga emas 
tersedia untuk mereka menjalani 
hidup berdikari, produktif dan 
mengecapi kehidupan yang 
sempurna.   

Kepelbagaian agama dan 
nilai kerohanian akan terus 
dihormati dan diterima 
sebagai sebahagian teras 
masyarakat penyayang. 
Masyarakat diterap dengan 
nilai moral yang kukuh, etika 
tinggi yang berpaksikan sifat 
jujur, integriti dan ihsan.   

Status Malaysia sebagai 
sebuah negara maju 
dicerminkan juga oleh cara 
masyarakatnya menyediakan 
peluang dan bersikap prihatin 
terhadap golongan miskin, 
mudah terjejas dan kurang 
upaya  serta mereka yang 
memerlukan penjagaan 
khusus. 

Kekukuhan ikatan unit 
kekeluargaan yang meluas 
dalam masyarakat akan menjadi 
asas sokongan semula jadi 
dalam membentuk masyarakat 
prihatin, menerapkan nilai 
moral, mencegah gejala sosial 
dan menyumbang ke arah 
pembentukan negara yang lebih 
utuh.

Rakyat SISTEM NILAI  

Identiti 
kebangsaan 
yang utuh

Warga emas 
sebagai sumber 
inspirasi

Penerapan 
nilai moral 
yang tinggi

Budaya 
penyayang

Sistem sokongan 
bertunjangkan 
keluarga

Masa hadapan Malaysia 
bergantung kepada 
perpaduan rakyat 
yang utuh dalam 
kepelbagaian dan 
berkongsi nilai serta 
aspirasi yang sama. 
Rakyat Malaysia perlu 
memiliki kepelbagaian 
kemahiran yang 
relevan. Ciri-ciri ini akan 
memastikan negara kita 
berjaya melonjak lebih 
jauh sebagai sebuah 
negara maju dari sudut 
ekonomi, sosial dan 
alam sekitar.

Kotak 10-1

Wasatiyyah

Wasatiyyah dalam konteks 
pembangunan negara, 
kesepaduan sosial dan 
perpaduan nasional 
memberi penekanan 
terhadap kesederhanaan, 
keseimbangan, keadilan dan 
kecemerlangan dalam semua 
sudut kehidupan individu dan 
masyarakat dengan matlamat 
untuk membangunkan 
masyarakat yang harmoni. 

Sumber: Institut Wasatiyyah Malaysia, 2015

Rakyat menikmati tahap kesejahteraan hidup 
yang tinggi. Kita amat berpuas hati dengan 
kehidupan dan yakin dengan keupayaan 
diri untuk membentuk masa hadapan yang 
cemerlang. Tahap kesejahteraan yang tinggi 
ini dicapai hasil kombinasi beberapa faktor 
termasuk pendapatan tinggi, kepuasan bekerja, 
menghormati hak individu, persekitaran yang 
aman dan selamat, jaringan keluarga dan 
komuniti yang kukuh serta kesihatan fizikal dan 
mental.  

Bandar kita adalah moden, pesat membangun, 
berdaya huni tinggi dan kaya dengan 
kebudayaan dan masyarakatnya mempunyai 
semangat kekitaan yang utuh. Setiap individu 
mempunyai peluang untuk merealisasi potensi 
diri dan hidup bermaruah. Semua orang 
mampu memiliki atau menyewa rumah serta 
mempunyai akses dan ketersambungan 
kepada infrastruktur digital yang menyeluruh,  
di rumah dan tempat kerja. Bandar di Malaysia 
akan menjadi antara bandar berdaya huni yang 
bertaraf dunia. 

Rakyat memiliki akses kepada perkhidmatan 
penjagaan kesihatan berkualiti yang 
dilengkapi dengan peralatan diagnostik 
canggih dan terkini. Di samping itu, penjagaan 
kesihatan peribadi melalui pemantauan 
secara maya dan rekod digital akan menjadi 
kebiasaan. Rakyat menghasilkan makanan 
dan mengamalkan pemakanan sihat 
serta menitikberatkan kesihatan dengan 
memastikan keadaan fizikal, mental dan 
emosi sentiasa berada pada tahap terbaik.

Kehidupan di luar bandar menjadi pilihan 
gaya hidup yang menarik bagi rakyat 
Malaysia terutamanya kepada mereka yang 
menghargai persekitaran serta mahu bekerja 
dalam suasana aman dan damai. Kawasan 
luar bandar boleh dihubungi dengan baik, 
mempunyai ekonomi yang rancak dan 
memiliki kemudahan serta perkhidmatan 
yang setara dengan kawasan bandar. 
Masyarakat luar bandar hidup selesa, 
produktif dan menikmati peluang yang 
saksama seperti masyarakat di bandar.  

Kanak-kanak disediakan peluang terbaik untuk 
memulakan kehidupan dengan kemudahan 
penjagaan kesihatan, kemudahan asuhan 
dan penjagaan yang berkualiti serta lain-lain 
sistem sokongan sosial tanpa mengira asal 
usul mereka. Perlindungan kanak-kanak 
akan menjadi keutamaan bagi memastikan 
keselamatan dan kesejahteraan mereka 
sentiasa terjamin.

Rakyat mencipta, menghargai dan 
menggalakkan kecemerlangan artistik serta 
meraikan kepelbagaian warisan. Tapak 
warisan, seni dan budaya tempatan dipelihara 
sebaiknya, dihargai sepenuhnya dan terkenal 
di seluruh dunia.

Peningkatan 
kesejahteraan hidup

Bandar bertaraf dunia 
untuk semua

Penjagaan kesihatan 
sejagat dan hidup sihat

Luar bandar menjadi 
pilihan kehidupan

Menyayangi dan 
melindungi kanak-kanak

Pemeliharaan dan 
inovasi artistik

BERDAYA HUNI

Rakyat mendapat akses kepada pendidikan 
berkualiti yang memberi tumpuan kepada 
pembangunan ilmu yang merangkumi pengetahuan 
dan kemahiran serta akhlak, iaitu etika dan moral. 
Sistem pendidikan menekankan keseimbangan 
akademik dan aktiviti ko-kurikulum seperti kesenian, 
kebudayaan, kesukanan dan kesukarelawanan yang 
mengasah keterampilan golongan muda Malaysia 
untuk menjadi personaliti unggul yang mempunyai 
disiplin, dedikasi dan semangat juang yang tinggi. 

Rakyat berkeyakinan tinggi, mempunyai 
kecerdasan emosi dan rohani serta mampu 
berkomunikasi dengan berkesan dan memiliki 
daya kepimpinan yang boleh memberi inspirasi 
kepada masyarakat dalam dan luar negara untuk 
mencapai kecemerlangan. Kita memiliki pemimpin 
berpemikiran tinggi yang menyumbang kepada 
kesejahteraan sejagat. Kita mempunyai personaliti 
unggul yang dikenali pada peringkat antarabangsa 
berdasarkan kepakaran, pengalaman, kepimpinan, 
kesukanan dan kedermawanan mereka.

Rakyat berpengetahuan tinggi, berinovatif  dan menghargai 
kepelbagaian pandangan serta mampu berfikir secara kritis. Kita 
dahagakan ilmu. Kita adalah insan yang belajar sepanjang hayat. 
Kita cemerlang dalam ilmu kesenian, sains dan kemanusiaan. 
Kita menerajui penyelidikan dan inovasi terutamanya 
dalam bidang perubatan, pertanian dan alam sekitar. Kita 
menyumbang ke arah kemajuan negara dan kesejahteraan 
masyarakat sejagat.

Usahawan Malaysia berinovatif serta menjadi peneraju 
dan inovator dalam bidang masing-masing yang mampu 
menghasilkan nilai kepada pengguna. Anak-anak kita dilatih 
untuk berfikir, menyesuaikan diri, meneraju dan mencipta 
peluang pekerjaan baharu. Kita cekal, berdisplin dan menjadikan 
kegagalan sebagai pendorong kepada kejayaan pada masa 
hadapan.

Bakat seimbang dan 
holistik

Personaliti yang 
memberi inspirasi

Insan berpengetahuan dan 
berinovatif

Tokoh  
keusahawanan

BAKATRakyat

Institusi eksekutif, perundangan dan 
kehakiman yang bebas dan dipercayai, 
dan memastikan hak rakyat dilindungi 
sepenuhnya. Institusi kita terkenal kerana 
mempunyai komitmen, integriti dan 
pengetahuan relevan dalam menyampaikan 
perkhidmatan kepada rakyat.

Rakyat menyokong amalan politik yang 
matang dan perdebatan intelektual secara 
terbuka. Rakyat mempunyai kebebasan 
untuk mengakses maklumat dan mengambil 
bahagian secara produktif dalam 
menegakkan proses demokrasi.

Rakyat menghargai ketelusan dan 
pemimpin yang bertanggungjawab. 
Pemimpin kita berani dan berpegang 
kepada konsep amanah dalam 
melaksanakan tanggungjawab mereka. 

Rakyat mengkehendaki dan menuntut 
penyampaian perkhidmatan kerajaan yang 
lebih cekap dan responsif pada semua 
peringkat. Kecemerlangan kepimpinan 
kerajaan tempatan diperlihatkan melalui 
libat urus bersama rakyat dalam proses 
membuat keputusan bagi mencapai 
outcome yang terbaik. Masyarakat sivil 
diperkasa sebagai penggerak sosial dan 
peranan serta kebolehan mereka diperluas 
untuk mengambil bahagian secara aktif 
dalam cipta sama dan penyampaian 
perkhidmatan awam.

Kita hidup mengikut kemampuan. Individu 
dan organisasi berbelanja secara berhemat. 
Sumber awam diurus dengan cermat dan 
mampan dalam keadaan telus manakala 
dasar dilaksanakan berdasarkan fakta, 
dianalisis secara objektif serta mengambil kira 
kesejahteraan rakyat. 

Malaysia berdiri teguh sebagai sebuah negara 
merdeka dan berdaulat. Kita memainkan 
peranan penting dalam organisasi 
antarabangsa dan seterusnya memimpin 
rundingan mengenai isu-isu penting pada 
peringkat serantau dan global. Khidmat 
nasihat Malaysia sering diminta bagi isu 
berkaitan keamanan sejagat, keselamatan 
dan ekonomi. Malaysia akan terus menjadi 
penghubung antara barat dan timur, dunia 
Islam serta komuniti utama Asia dengan 
negara-negara lain di dunia.

Melindungi  
rakyat

Kematangan  
politik

Pemimpin yang 
amanah

Penyampaian 
perkhidmatan kerajaan 
yang berkesan

Pengurusan sumber 
secara berhemat dan 
canggih

Suara di persada 
antarabangsa

TADBIR URUS 

Ekonomi negara adalah kukuh, 
stabil dan berkembang pesat serta 
mewujudkan peluang pekerjaan 
yang mencukupi kepada semua 
yang berada dalam pasaran 
buruh. Kemakmuran yang terhasil 
digunakan bagi mengurangkan 
jurang pendapatan dalam 
kalangan rakyat yang menjadi asas 
pertumbuhan ekonomi yang lebih 
kukuh pada masa hadapan.

Malaysia sinonim dengan 
beberapa jenama global dan 
menjadi peneraju pasaran 
untuk produk frontier dan 
perkhidmatan yang dikaitkan 
dengan integriti, kualiti dan 
nilai yang tinggi. 

Malaysia memiliki modal tidak 
ketara yang besar seperti 
institusi yang berkualiti, modal 
insan berkemahiran tinggi dan 
modal hubungan. Ekonomi 
negara berdaya tahan dengan 
peningkatan kapasiti dan 
fleksibiliti untuk bertindak 
balas terhadap perubahan 
landskap ekonomi global. 

Sektor swasta sebagai penggerak utama pembangunan negara, 
mengamalkan budaya korporat cemerlang, berintegriti tinggi serta 
memiliki semangat patriotisme ekonomi di samping memastikan 
aktiviti perniagaan menyokong usaha pengukuhan fabrik sosial 
masyarakat dan perlindungan alam sekitar. Sektor swasta juga 
mengamalkan tanggungjawab korporat yang tinggi dan adil, 
terutamanya dalam memastikan kebajikan pekerja terjamin. 

Malaysia mempunyai ekonomi 
luar bandar yang berkembang 
pesat dengan peluang yang 
menarik, disokong oleh jaringan 
perhubungan terbaik serta 
kemudahan dan perkhidmatan 
sosial yang setara dengan 
kawasan bandar. 

Ekonomi

Pertumbuhan 
ekonomi yang 
inklusif

Juara  
global

Ekonomi kalis 
cabaran

Penglibatan penuh sektor 
swasta

Ekonomi luar 
bandar yang 
produktif

Malaysia adalah 
sebuah negara maju, 
progresif dan inklusif 
dari segi ekonomi 
yang memberikan 
impak kepada ekonomi 
dunia. Pembangunan 
negara tidak hanya 
tertumpu kepada 
pertumbuhan ekonomi 
dan kepenggunaan, 
malah mengutamakan 
kesejahteraan 
rakyat, kualiti hidup, 
kesaksamaan sosial, 
kemampanan, struktur 
ekonomi serta daya 
tahan dan kualiti tenaga 
kerja.

Rakyat tetap melindungi dan 
memelihara alam sekitar walaupun 
mengecapi pertumbuhan sosioekonomi 
yang pesat. Alam sekitar tidak dilihat 
sebagai galang ganti kepada ekonomi 
yang kukuh tetapi sebagai prasyarat 
untuk pertumbuhan ekonomi yang 
mampan. Negara akan mengambil kira 
aset semula jadi seperti hutan, sumber 
mineral dan air yang bersih dalam 
pengiraan akaun nasional. Langkah 
ini akan membantu pengurusan 
aset semula jadi yang lebih baik dan 
membolehkan pengagihan akauntabiliti 
kepada agensi berkaitan.

Masyarakat setempat dikelilingi oleh 
landskap dan taman yang menjadi 
habitat biodiversiti. Ciri semula jadi 
seperti sungai, tasik dan paya bakau 
dilindungi sebaiknya dan digunakan 
terutamanya untuk tujuan rekreasi 
dan pendidikan. Rakyat komited 
untuk memelihara kepelbagaian flora 
dan fauna di Malaysia yang menjadi 
kebanggaan dan identiti negara.

Negara memberi penekanan 
untuk menjadi ekonomi 
rendah karbon yang 
meminimumkan penghasilan 
sisa. Amalan mesra alam 
seperti 6R, iaitu guna 
semula, kurangkan, reka 
semula, kilang semula, pulih 
semula dan kitar semula 
diamalkan secara meluas. 
Rakyat mencipta peluang 
ekonomi berdasarkan 
inovasi terkini dalam 
pembangunan lestari.

Rumah dan tempat kerja 
mesra alam menjadi ciri 
umum di kawasan kediaman 
dan pejabat. Kedua-duanya 
bukan sahaja efisien dari 
segi penggunaan air dan 
tenaga malah berdaya tahan 
terhadap perubahan iklim.    

Rakyat mempunyai 
minat mendalam untuk 
melaksanakan amalan 
pengeluaran dan 
penggunaan mampan dalam 
kehidupan harian. Kediaman, 
pejabat dan pengangkutan 
menggunakan sumber 
tenaga boleh baharu pada 
harga berpatutan.

Malaysia bersedia 
menghadapi sebarang 
bencana alam dengan 
sokongan sistem respons 
kecemasan, sistem pemulihan 
dan pembinaan semula 
yang canggih dan maju. 
Selepas setiap bencana, kita 
akan bangkit kembali untuk 
membina semula komuniti 
yang lebih kuat dan selamat.

Alam sekitar

Menjiwai alam 
sekitar

Bangga dan 
menghargai 
warisan semula jadi

Masa hadapan 
yang rendah 
karbon

Revolusi 
bangunan 
hijau

Tenaga boleh 
baharu tersedia 
secara meluas

Membangun 
semula dengan 
lebih baik

Rakyat mampu 
menyesuaikan diri dan 
menghadapi cabaran 
alam sekitar dan 
perubahan iklim dunia. 
Rakyat sememangnya 
mencintai tanah air 
dan komited untuk 
memelihara dan 
memulihara alam sekitar 
demi kesejahteraan 
generasi akan datang. 
Rakyat akan mengambil 
peluang daripada 
struktur ekonomi baharu 
berasaskan alam sekitar 
dan membudayakan 
amalan hijau dalam 
kehidupan harian.

Rakyat Malaysia sentiasa beraspirasi tinggi. Mencapai status negara maju 
merupakan detik paling penting bagi Malaysia dan kemuncak kepada 
perjalanan selama 30 tahun ke arah merealisasikan Wawasan 2020. 
Cabaran seterusnya pasca 2020 adalah untuk menjadi sebuah negara 
yang benar-benar maju dalam aspek ekonomi, sosial dan alam sekitar. 
Rakyat akan mempunyai identiti kebangsaan yang teguh dan nilai moral 
yang tinggi. Seluruh masyarakat akan menikmati peningkatan tahap 
kesejahteraan hidup. Malaysia akan melahirkan tokoh dan personaliti 
unggul yang menjadi inspirasi rakyat. Mereka adalah hasil daripada 
acuan sistem pendidikan yang holistik dan didorong oleh sikap sentiasa 
dahagakan ilmu pengetahuan. Malaysia akan ditadbir oleh institusi eksekutif, 
perundangan dan kehakiman yang berkecuali dan boleh dipercayai. 
Institusi ini akan melindungi semua rakyat secara saksama. Malaysia akan 
mempunyai sebuah kerajaan yang dapat menyampaikan perkhidmatan 
berkesan dan dipimpin oleh pemimpin yang berintegriti, berpendirian 
teguh dan amanah. Malaysia akan cemerlang di arena antarabangsa 
sebagai sebuah negara merdeka yang teguh dan juga melalui personaliti 
yang menonjol dalam pelbagai bidang. Ekonomi negara adalah progresif, 

Kesimpulan



Rancangan Malaysia Kesebelas 
Bab 10: Malaysia pasca 202010-13 10-14

inklusif, mampan dan kalis cabaran. Malaysia juga akan mempunyai 
bandar bertaraf dunia yang produktif di samping kawasan luar bandar 
yang berkembang maju. Rakyat akan menjiwai dan menghargai alam 
sekitar dan tidak lagi menjadikan alam sekitar sebagai galang ganti kepada 
pencapaian ekonomi yang kukuh. Ini menjadikan Malaysia sebagai 
sebuah negara yang benar-benar indah dan kondusif untuk didiami. 
Bagi mencapai aspirasi ini, cabaran yang menanti adalah yang terbesar 
dalam hidup kita dan tidak boleh diambil mudah. Akan wujud cabaran 
baharu yang perlu diharungi, peluang baharu untuk ditakluki dan ufuk 
baharu untuk dijelajahi. Kita akan bersama-sama mengharungi perjalanan 
menuju ke tahun 2020 dan tahun-tahun seterusnya. Masa hadapan 
negara adalah dalam genggaman kita. 


